
GOUVÈNÈ CUOMO ANONSE OTORIZASYON FEDERAL AK ETA SOU PLAN ANVIWONMAN POU 

AMELYORASYON NAN AKSÈ POU RIVE SOU NY PEACE BRIDGE 

 

Pwojè Amelyorasyon Koneksyon Pòt Dantre NY la Pral Diminye Sikilasyon Ant Eta sou Ri Lokal epi 

Fasilite Sikilasyon 

 

Gouvènè Andrew M. Cuomo jodi a te anonse Federal Highway Administration mete deyò yon Rapò 

Desizyon ki apwouve Pwojè Amelyorasyon Koneksyon Pòt Dantre Eta New York la, ki pral rekonfigire 

aksè pou rive sou U.S. Peace Bridge Plaza nan Buffalo, epi diminye kantite sikilasyon sou pon kap itilize ri 

lokal. Pwojè a pral restore epi revitalize tou Front Park istorik la ki se konsepsyon Frederick Law 

Olmstead grasa eliminasyon Baird Drive. 

 

Rapò Desizyon an se dènye etap nan pwosesis etid anviwonman federal la epi pèmèt Eta a vanse ak 

konsepsyon ak egzekisyon pwojè a. Apwobasyon an make premye pwosesis Deklarasyon Enpak Sou 

Anviwonman Federal ki reyisi nan Peace Bridge la. Li te fèt sa fè youn lane apenn. 

 

Depatman Transpò Eta New York (NYSDOT) fè soti tou yon rapò desizyon ki respekte Lwa sou Etid Kalite 

Anviwonman Eta a. 

 

“Apre plizyè lane blokaj ak fo depa, apwobasyon sa reprezante yon lòt pa enpòtan annavan nan 

amelyorasyon aksè pou rive sou Peace Bridge apati New York, epi sa te fèt sa gen yon lane apenn,” te 

deklare Gouvènè Cuomo. “Pwojè enpòtan sa pral fasilite sikilasyon ak komès ant Eta New York ak peyi 

Kanada, retire trafik komèsyal la nan yon katye rezidansyèl epi restore Front Park – yon seri devlopman 

moun Buffalo apresye epi tap tann depi lontan.” 

 

Pwojè Amelyorasyon Koneksyon Pòt Dantre NY $35 milyon an fèt pou l amelyore aksè onivo Pasaj 

Fwontyè Entènasyonal Peace Bridge la, ki se pasaj toll entènasyonal enpòtan ki travèse Rivyè Niagara 

ant Buffalo ak Fort Erie, Ontario ak peyi Kanada. Pwojè a pral konstwi yon nouvo ranp kap bay aksè dirèk 

apati U.S. Peace Bridge Plaza sou I-190 nan direksyon nò. Pwojè a pral bay tou yon nouvo pwen aksè pou 

sikilasyon lokal ak I-190 nan direksyon sid pou rive sou U.S. Peace Bridge Plaza, epi pral ranplase pon ki 

pote Porter Avenue sou I-190 anplis l ap elimine Baird Drive nan Front Park. Li ajoute tou plizyè 

amelyorasyon pou pyeton ak bisiklèt, tankou yon nouvo pon pou santye ak zòn pon obsèvasyon. 

 

Depatman Transpò Eta New York prevwa pou l mete deyò yon apèl dòf pou Konpayi Konstriksyon ete sa. 

Kontra a pral bay atravè metòd apwovizyonman rapò kalite-pri a, kote yon bid ap evalye alafwa pou pri 

ak ansanm kritè valè, tankou kapasite konpayi konstriksyon an pou l reyalize travay la. Travay 

konstriksyon sou pwojè a ta ka kòmanse nan fen lane a epi pral mande de sezon konstriksyon anplen. 

 

Delege NYSDOT a, Joan McDonald, te di konsa, “Grasa lidèchip Gouvènè Cuomo, n ap vanse ak pwojè 

enpòtan sa ki pral pote chanjman pozitif pa sèlman pou sila yo kap itilize Peace Bridge la, men tou pou 

katye nan zòn nan ak vil Buffalo. Amelyorasyon sa yo pral yon viktwa pou vil Buffalo, rezidan li yo ak sila 

yo kap itilize Peace Bridge la.” 

 

“Se yon eleman enpòtan nan plizyè pwojè separe ki lè yo makònen ansanm bay nouvo elan nan efò kap 

fèt pou reyalize yon pòt dantre pi nòmal ak efikas ant rejyon Lwès New York ak rejyon Sid Ontario,” te 

deklare Kongrèsman Brian Higgins. “Ak otorizasyon federal pou kontinye n ap vanse jounen jodi a ak yon 

pwojè Peace Bridge ki rekonekte Front Park, bay nouvo aksè bòdmè piblik ak vi estraòdinè atravè 

amelyorasyon seksyon Niagara Riverwalk sa, kreye dyòb pandan faz konstriksyon an epi benefisye 

ekonomi lokal la pandan yon bon bout tan.” 

 

Manm Asanble Sean Ryan te di konsa, “Ak anons jounen jodi a, n ap vanse ak konsepsyon ak 

konstriksyon kokenn inovasyon enpòtan ki pral modènize konfigirasyon sikilasyon onivo Peace Bridge la. 

Apre plizyè lane reta ki sanble pa tap janm fini, n ap wè jounen jodi a kokenn pwogrè sou Peace Bridge la 

ki pral abouti nan retire sikilasyon nan katye West Side, ak restorasyon plan istorik la pou Front Park.” 

